
 

Гузориш оид ба савдои одамон дар соли 2021: Ҷумҳурии 

Тоҷикистон 

ТОҶИКИСТОН: Радифи 2 

Ҳукумати Тоҷикистон стандартҳои ҳадди ақали бартараф кардани савдои 

одамонро пурра риоя намекунад, лекин дар ин самт кӯшишҳои назаррас ба харҷ 

медиҳад. Умуман, ҳукумат, сарфи назар аз таъсири пандемияи COVID-19 ба 

зарфияти он дар мубориза зидди савдои одамон, кўшишҳояшро дар муқоиса ба 

давраи ҳисоботии қаблӣ фаъолтар намуд ва бинобар ин Тоҷикистон дар радифи 

дуввум боқӣ монд. Дар натиҷаи ин кӯшишҳо шумораи маҳкумшудагон бо 

иттиҳоми савдои одамон ба таври назаррас афзуд, нисбат ба соли гузашта 

паноҳгоҳҳо барои шумораи бештари қурбониён ташкил карда шуданд ва 

инчунин гузаронидани бахшҳои омӯзишӣ доир ба мавзӯъҳои қонунгузорӣ, 

усулҳои тафтишот ва муайян намудани қурбониёни савдои одамон идома ёфт. 

Бо вуҷуди ин, ҳукумат дар як қатор соҳаҳои калидӣ меъёрҳои ҳадди ақалро 

риоя накард. Соли сеюм аст, ки ҳукумат тартиботи амалиёти стандартиро (ТАС) 

барои механизми миллии ҳамоҳангсозӣ (ММҲ) тасдиқ накардааст ва бинобар 

ин ошкор кардани қурбониёни савдои одамон ва ҳамоҳангсозии байниидоравӣ 

барои мубориза бо савдои одамондушвор гардидааст. Бо вуҷуди изҳорот дар 

мавриди он, ки дар баъзе минтақаҳо соҳибмансабон эҳтимолан дар савдои 

одамон даст доранд, мақомоти расмӣ дар бораи тафтишоти ҷиноятӣ, таъқиботи 

судӣ ва ё ҳукми айбдоркунӣ нисбати шахсони мансабдор, ки дар ҷиноятҳои 

марбут ба савдои одамон айбдор мешаванд, гузориш надоданд. 

ТАВСИЯҲОИ АФЗАЛИЯТНОК: 

Қабул ва татбиқи тартиботи амалиёти стандартӣ оиди ошкор кардани 

қурбониёни савдои одамон ва фиристодани онҳо ба муассисаҳои нигоҳубинию 

табобатӣ. • Ба кормандони мақомоти ҳифзи ҳуқуқ омӯхтани усулҳои муайян 

кардани аломатҳои савдои одамон дар байни гурӯҳҳои осебпазири аҳолӣ, аз 



 

ҷумла шаҳрвандони болиғ, ки бо хизматрасонии пулакии шаҳвонӣ машғул 

ҳастанд, шахсони мансуб ба ҷомеаи «ЛГБТКИ+», хориҷиён ва муҳоҷирони 

кории тоҷик, ки ба хонаашон баргаштаанд, шаҳрвандони Тоҷикистон, ки дар 

корхонаҳои маҳаллии хитоӣ кор мекунанд ва ҳамчунин кӯдакон ва 

калонсолоне, ки дар соҳаи пахта масруфи кор ҳастанд. • роҳ надодан ба он, ки 

қурбониёни савдои одамон барои содир кардани амалҳои ғайриқонунӣ, ки 

қочоқчиён онҳоро маҷбур сохтаанд, ҷазо дода шаванд. • Бо риояи расмиёти 

ҳуқуқии дахлдор, гузаронидани тафтишоти мукаммал ва ба ҷавобгарӣ 

кашидани гумонбаршудагон ба савдои одамон, аз ҷумла мансабдороне, ки дар 

чунин ҷиноят даст доранд ва ҳамчунин маҳкум ва бо муҳлатҳои тўлонӣ аз озодӣ 

маҳрум кардани қочоқбарони одамон. • Идома додани дастгирии молиявию 

моддӣ дар чорчўбаи кумаки ҳамаҷониба ба қурбониёни савдои одамон ва 

васеъ намудани доираи хизматрасониҳои дастрас оиди ҳимояи қурбониён-

мардҳо. • Аз сўи мақомоти вилоятӣ ва маҳаллӣ таҳким намудани назорат аз 

болои равандҳои кирояи мавсимии қувваи корӣ, то ки ба меҳнати маҷбурии 

болиғон ва кӯдакон ҳангоми ғунучини пахта роҳ дода нашавад ва ҳамчунин ба 

ҷавобгарии ҷиноятӣ кашидани шахсоне, ки даст ба ин ҷиноят мезананд. • Дар 

ҳамкорӣ бо созмонҳои байналмилалӣ гузаронидани муойинаи занон ва 

кӯдаконе, ки аз Ироқ, Сурия ва Афғонистон баргардонида шудаанд, бо мақсади 

ошкор намудани нишонаҳои мавриди савдои одамон қарор гирифтан ва 

истифодаи шудани кӯдакон ба ҳайси ҷанговарон ва ҳамчунин кўмак кардан ба 

онҳо дар раванди барқарор шудан ва дубора ба ҷомеа ворид шудан. • Такмил 

додани кори мақомоти ҳифзи ҳуқуқ дар ҷамъоварии маълумоти марбут ба 

мубориза бо савдои одамон ва инчунин маълумоти оморӣ оиди равандҳои 

муҳоҷирати меҳнатӣ. • Баланд бардоштани сатҳи огоҳӣ дар бораи 

хизматрасониҳо оиди кўмаки ҳуқуқӣ барои муҳоҷирони меҳнатии тоҷик пеш аз 

сафар ва баъди бозгашташон. • Гузаронидани бахши омӯзишӣ ва ё додани 

дастуруламал дар мавзӯи «Мубориза бо савдои одамон» барои кормандони 

дипломатӣ ва дигар кормандони давлатӣ, аз ҷумла кормандони мақомоти ҳифзи 

ҳуқуқ, сарҳадбонон ва кормандони гумрук бо мақсади пешгирии иштироки 



 

онҳо дар ҷиноятҳои марбут ба савдои одамон, мусоидат ба содир кардани чунин 

ҷиноятҳо ва таҳкими зарфияти онҳо дар ошкор кардани қурбониёни савдои 

одамон ва расонидани кӯмак ба онҳо. • Гузаронидани мониторинг дар байни 

ширкатҳои хусусии кортаъминкунанда дар мавриди гирифтани ҳақи хизмат аз 

корҷўён барои кортаъминкунӣ ва андешидани чораҳо барои бекор кардани 

ситониши чунин пардохтҳо. 

БА ҶАВОБГАРӢ КАШИДАН 

Ҳукумат корҳои мақомоти ҳифзи ҳуқуқро дар мубориза бо савдои одамон 

фаъолтар гардонидааст. Дар моддаи 130.1 ва моддаи 167 Кодекси ҷиноӣ барои 

савдои одамон бо мақсади истисмори меҳнатӣ ва шаҳвонӣ ҷавобгарии ҷиноятӣ 

таъйин гардида ва ҷазо дар шакли маҳрум аз озодӣ ба мӯҳлати аз панҷ то ҳашт 

сол пешбинӣ шудааст, ки ин ба андозаи кофӣ ҷазои сахт аст ҳамчунин нисбат ба 

савдои одамон бо мақсади истисмори шаҳвонӣ, мутаносибан ба ҷазоҳо барои 

дигар ҷиноятҳои вазнин (масалан, таҷовуз). Дар моддаи 167 мафҳуми савдои 

кӯдакон, аз ҷумла фарзандхонии ғайриқонунӣ бидуни мақсади истисмор ба 

таври васеъ мушаххас шудааст; бинобар ин, муқаррар кардан душвор аст, ки чӣ 

қадар парвандаҳои тафтишшуда, оғозшуда ва маҳкумшуда аз рўи моддаи 167 

унсурҳое дар бар мегиранд, ки ба таърифи маъмулии савдои одамон ҷавобгӯ 

мебошанд.  

Ҳукумат захираҳои бештарро ба сабук кардани оқибатҳои пандемия равона 

кард, ки ин боиси маҳдуд шудани кӯшишҳои мақомоти ҳифзи ҳуқуқ дар 

мубориза бо савдои одамон гардид. Дар соли 2020, 10 парвандаи марбут ба 

савдои одамон, ки дар онҳо 21 нафар дар ин ҷиноятҳо гумонбар дониста 

шуданд, аз сўи мақомот тафтиш карда шуданд, дар муқоиса бо 19 парванда бо 

иштироки 32 гумонбар дар соли 2019. Мақомот дар бораи тафтишоти дар соли 

2017 оғозёфта нисбати чор ширкати хусусии кортаъминкунанда, ки ба мусоидат 

ба савдои шаҳрвандони Тоҷикистон дар Арабистони Саудӣ гумонбар дониста 

шудаанд ва инчунин дар бораи тафтишоти парвандаи шахсе, ки дар савдои 



 

шаҳрвандони Тоҷикистон гумонбар дониста мешавад ва эҳтимолан дар Олмон 

истиқомат мекунад (қобили зикр аст, ки тафтишот дар мавриди ин парванда дар 

давраи ҳисоботи қаблӣ оғоз ёфта буд), маълумоти нав пешниҳод накарданд. 

Мақомот дар соли 2020 14 парвандаи савдои одамон бо иштироки 26 

айбдоршавандаро боз карданд, дар ҳоле ки дар соли 2019 20 парванда бо 35 

айбдоршаванда мавриди тафтишот қарор дошт. Судҳо ҳамаи 26 нафарро 

гунаҳгор эътироф карданд, дар ҳоле ки дар соли 2019 танҳо 4 нафар гунаҳгор 

эътироф шуда буд; мақомот дар бораи содир шудани ҳукм оиди айбдокуниҳои 

мазкур маълумоти нав пешкаш накаданд. Дар мавриди чор қочоқбари одамон, 

ки дар боло зикр ёфтанд, дар соли 2019 ҳар кадоми онҳо ҷазои сабук дар шакли 

шартан ду сол маҳрумият аз озодӣ гирифтаанд. 

Фасод ва даст доштани мансабдорон дар ҷиноятҳои марбут ба савдои одамон то 

ҳанўз боиси нигарониҳои ҷиддӣ боқӣ мондааст ва ин омил амалиётҳои 

мақомоти ҳифзи ҳуқуқро дар тӯли сол халалдор сохтааст. Баъзе кормандони 

давлатӣ эҳтимолан дар доираи кӯшишҳои ҳукуматҳои вилоятӣ оид ба ҷалби 

доираи васеи қувваи корӣ ба ҷамъоварии солонаи пахта ба меҳнати маҷбурӣ 

дучор шуда бошанд, гарчанде ки дар бораи ҷубронпулӣ, усулҳои ҷалб ва 

оқибатҳои иштирок накардан ё майл ба иштирок надоштан маълумот дарёфт 

нашудааст. Бо вуҷуди он, ки мақомот алайҳи як мансабдори баландпояи ҳарбӣ 

барои ситонидани ришва дар ивази озод кардани шахсе аз хизмати ҳатмии 

ҳарбӣ парвандаи ҷиноӣ боз кардаанд (ин қазия марбут мебошад ба созиш ё аҳду 

паймоне, ки мувофиқи он напардохтани ришва бо одамрабоӣ ва даъвати 

маҷбурӣ ба хизмати ҳарбӣ меанҷомад), аммо дар бораи тафтишот, ба ҷавобгарӣ 

кашидан ва ҳукми судӣ содир шудан нисбати мансабдорони давлатӣ барои 

шарикӣ дар ҷиноятҳои марбут ба савдои одамон хабар надодаанд. Вазорати 

корҳои дохилӣ (ВКД) таълими курсантҳоро оид ба савдои одамон дар доираи 

барномаи таълимии академияи худ идома дод. Донишҷӯёни факултети 

ҳуқуқшиносии Донишгоҳи давлатӣ дар доираи барномаи таълимии аз ҷониби 

ҳукумат тасдиқшуда дар мавзўъҳои қонунгузорӣ оид ба савдои одамон ва 

усулҳои тафтишот таълим гирифтанд. Ҳукумат инчунин бо як созмони 



 

байналмилалӣ барои омўзонидани кормандони мақомоти судӣ дар бораи 

усулҳои тафтишоти бомуваффақияти парвандаҳои марбут ба савдои одамон дар 

судҳои ҷиноӣ ҳамкорӣ менамояд. Тоҷикистон бо Иттиҳоди Давлатҳои 

Мустақил созишномаи муштарак оид ба ҳифзи ҳуқуқро имзо кард, ки 

муқаррароти зидди савдои одамонро дар бар мегирад, аммо мақомот дар бораи 

иҷрои ин созишнома дар соли 2020 маълумот надодаанд. 

ҲИМОЯ 

Ҳукумат аз кӯшишҳо барои ҳимояи қурбониёни савдои одамон дастгирӣ 

менамояд. Тоҷикистон фаъолияти худро дар доираи ММҲ идома медиҳад, ки 

он тартиботи хаттии расмиро дар бар мегирад. Дар тартиботи хаттии расмӣ 

протоколҳои муойина, равонакунӣ ва дастгирии қурбониёнро тавсиф мешаванд. 

Аммо ҳамаи ин барои роҳнамоии кори байниидоравӣ дар мубориза бо савдои 

одамон кофӣ нест. Дар соли 2018, ҳукумат як гурӯҳи корӣ таъсис дод, то ки 

ММҲ изофа карда шавад ба ТАС оиди ошкор намудани қурбониён; соли сеюм 

аст, ки мақомот барои қабули ин дастурҳо чорае надидаанд. Дар давраи 

ҳисоботӣ мақомот 24 қурбонии савдои одамонро муайян карданд (дар муқоиса 

бо 53 қурбонӣ дар соли 2019), ки 15 нафари онҳоро ба муассисаҳои 

ҳимоякунанда равона карданд (дар соли 2019 чанд нафар ба муассисаҳои 

ҳимоякунанда равона шуданд, омор дастрас нест). Ҳукумат дар бораи миллат, 

ҷинс, синну сол, макони будубош ва намудҳои истисмори қурбониён 

маълумоти иловагӣ пешкаш накард. Моддаи 30-и Қонун дар бораи савдои 

одамон таъсиси муассисаҳои давлатӣ ва ғайридавлатиро барои расонидани 

кӯмаки мустақим ба қурбониёни савдои одамонва таъмини онҳо бо хӯрок ва 

паноҳгоҳ, илова бар кӯмакҳои иҷтимоӣ, ҳуқуқӣ ва мусоидат ба аз нав ҷои худро 

дар ҷомеа пайдо кардан, пешбинӣ менамояд; сарфи назар аз ин муқаррарот, 

аксарияти фаъолиятҳо оиди ҳимояи қурбониён то ҳанўз аз сўи созмони 

байналмилалӣ маблағгузорӣ мешавад. Қонуни ҳифзи қурбониён, ки соли 2014 

қабул шуда буд, гӯё нақшҳои муассисаҳоеро, ки барои пешкаши чунин 

хизматрасониҳо масъуланд, ба расмият даровард ва стандартҳои 



 

хизматрасониҳоро дар байни ташкилотҳои давлатӣ ва ғайриҳукуматӣ муқаррар 

намуд. Аммо, бинобар набудани расмиёти стандартикунонидашуда ва 

таблиғшуда барои ошкор кардани қурбониён, нақш ва масъулияти вазоратҳои 

калидии манфиатдор норӯшан боқӣ монданд. Дар амал, нозирон қайд карданд, 

ки ба расмият шинохтани нафаре ба ҳайси қурбонии савдои одамон раванди 

мураккаби ирсоли дархостро талаб мекунад, ки ин имкон надодааст то баъзе 

ҷабрдидагон ба ёрии тиббӣ дастрасӣ пайдо кунанд. Маркази давлатии мубориза 

бо савдои одамон омӯзиши кормандони мақомоти ҳифзи ҳуқуқ ва дигар 

ниҳодҳои давлатиро оид ба муайян кардани нишонаҳои савдои одамон идома 

дод. Баъзе кормандони давлатӣ омӯзишҳои иловагӣ оиди дастгирии 

ҷабрдидагонро, ки аз ҷониби созмони байналмилалӣ гузаронида шуд, 

гирифтанд. Дар татбиқи қонун дар бораи ҳифзи ҷабрдидагон (қурбониён) 

камбудиҳо боқӣ мондаанд; Мақомоти ҳифзи ҳуқуқи Тоҷикистон тартиби 

додани мақоми ҳуқуқӣ ба қурбониёнро таҳия накардаанд ва бад ин иллат баъзе 

аз ҷабрдидагон маҷбур буданд, ки ҳақи хизматрасониҳои ҳуқуқӣ ва тиббиро (ин 

хизматрасониҳо дар ҳар сурат аз ҷониби давлат пешкаш мешавад) аз кисаи худ 

пардохт кунанд. Нозирон аз шумули намояндагони ҷомеаи шаҳрвандӣ қайд 

карданд, ки ҳузури дипломатии Тоҷикистон дар кишварҳои калидии 

муҳоҷирати меҳнатӣ, пеш аз ҳама Русия, барои ошкор ва кумак кардан ба 

қурбониёни савдои одамон ва дигар муҳоҷирони осебпазир аз шумули 

шаҳрвандони Тоҷикистон, ки бинобар пандемия ва маҳдудиятҳои сафаркунӣ 

дар ҳолати душвор мондаанд, нокифоя мебошад. 

Дар моҳи январи соли 2021 Вазорати тандурустӣ назорат ва идоракунии ягона 

паноҳгоҳи махсусгардонидашудаи кишвар барои қурбониёни савдои одамонро 

ба зимма гирифт, ки қаблан онро як созмони ғайриҳукуматӣ идора мекард. Дар 

соли 2020 ҳукумат барои хароҷоти ҷории паноҳгоҳ, кӯмаки тиббӣ ба қурбониён, 

машварати ҳуқуқӣ ва маблағгузории нопурра барои додани маоши коргарон 

253670 сомонӣ (22400 доллари ИМА) ҷудо кардааст; ин кўмакҳои молиявӣ 

афзоиш дода шуда, аз 242000 сомонӣ (21370 доллар) дар соли 2019 то ба 250000 

сомонӣ (22080 доллар) дар соли 2021расонида шуд. Дар соли 2020 паноҳгоҳ ба 



 

28 қурбонӣ кӯмак кард (дар муқоиса бо 20 қурбонӣ дар соли 2019); ҳамаи онҳо 

занон буданд. Ҳукумат оиди он, ки оё ин паноҳгоҳ қурбониён аз шумули 

мардҳоро қабул карда метавонад ё не, хабар надод. На аз ҷониби ҳукумат ва на 

аз ҷониби ташкилотҳои ғайридавлатӣ ба қурбониёни савдои одамонкўмаки 

паноҳ додан дар берун аз шаҳри Душанбе расонида нашудааст. Барои 

дастгирии дарозмуддат ба қурбониён ҳеч кадом нақшае таҳия нашудааст. Тибқи 

гузоришҳо, норасоии захираҳои инсонӣ ва молиявӣ боиси коҳиш ёфтани 

расонидани ёрии равонию иҷтимоӣ ва маблағгузорӣ барои хизматрасониҳо 

оиди аз нав мақоми худро барқарор намудани қурбониён дар ҷомеа гардид. 

Бо вуҷуди муқаррароти қонуни соли 2014, ки чораҳои амниятиро барои 

қурбониёни савдои одамон муайян мекунанд, мақомот махфияти маълумоти 

шахсии қурбониёнро риоя накардаанд ва ҳимояи шоҳидон ва адвокатҳои 

қурбониёнро таъмин накардаанд. Қурбониён аз шумули шаҳрвандони хориҷӣ, 

ки барои ҳамкорӣ бо мақомоти ҳифзи ҳуқуқ розигии худро доданд, ҳуқуқи 

қонунии дархост кардан барои истиқомати муваққатӣ бо имкони тамдид ба 

муҳлати як сол пас аз ба итмом расидани парвандаи ҷиноӣ алайҳи 

озордодагонашон, яъне одамфурӯшон, доштанд; дар соли 2020 чунин ҳолатҳо 

ба қайд гирифта нашудаанд (чунин ҳолатҳо дар соли 2019 низ вуҷуд 

надоштанд). Ба ғайр аз истиқомат, қонун дар бораи ҳифзи қурбониён, ки соли 

2014 қабул шуда буд, дигар имтиёзҳоро барои иштироки қурбониён дар 

мурофиаҳои судӣ иртибот надодааст. Хизматрасониҳо оиди ҳимоя новобаста аз 

мақоми ҳуқуқӣ ё розигии пешакӣ барои иштирок дар мурофиаҳои судӣ оиди 

ҷиноятҳои баъдан муайяншудаи одамфурӯшӣ дастрас буданд. 

Дар моҳи феврали соли 2021, ҳукумат нақшаи бозгашти садҳо занону кӯдакони 

тоҷикро аз урдугоҳҳои Сурия, ки эҳтимолан қурбонии савдои одамон шуда 

буданд, ҳамчун идомаи раванди дар соли 2019 оғозёфта эълон кард, ки баъдан 

дар соли 2020 бо сабаби чорабиниҳо оиди коҳиш додани таъсири пандемия 

мутаваққиф гардида буд. Аммо оиди он, ки оё дар охири давраи ҳисоботӣ 

ягонтои ин нақшаҳои баргардониро оғоз кардааст ё не, ҳукумат хабар 



 

надодааст. Мақомот 84 кӯдакро, ки соли 2019 аз Ироқ баргардонида шуданд, 

дар боздоштгоҳ нигоҳ медоранд, ки ин чора гӯё барои ҳифзи саломатии ҷомеа 

андешида шудааст; созмонҳои байналмилалӣ тавонистанд шароити зиндагии 

танҳо 25 нафар аз ин кӯдаконро арзёбӣ кунанд ва ҳукумат дар бораи ягон 

расмиёти қаблӣ ё ба нақша гирифташуда дар самти ташхис ё фиристодани 

қурбониён дар байни онҳо ва ё баргардонидашудагони ояндаи калонсол хабар 

надодааст. Бо дархости ҳукумат, созмони байналмилалӣ дар бозгашти беш аз 

200 шаҳрванди Тоҷикистон, ки қаблан ба далели баста шудани марз ба сабаби 

пандемия дар ҷойҳои дигари Осиёи Марказӣ дармонда буданд, кумак кард. Ин 

рақам миқдори кўчак аз байни 10000 муҳоҷири меҳнатиро ташкил медиҳад, ки 

тахмин меравад дар натиҷаи пандемияи соли 2020 ба Тоҷикистон баргаштаанд 

ва мақомот захираҳои кофӣ надоштанд, ки ҳар яке аз ин баргаштагонро барои 

ошкор кардани аломатҳои қочоқ тафтиш кунанд ва ё ба хадамоти муҳофизатию 

ёрирасонӣ фиристанд. 

Тағйиру иловаҳое, ки соли 2019 ба Кодекси маъмурии Тоҷикистон ворид карда 

шуданд, ҷазоро барои шахсоне, ки бо тиҷорати шаҳвонӣ машғул ҳастанд, 

сахттар намуданд, хусусан, ҷарима ва мӯҳлати ҳадди аксари боздошт то 15 рӯз 

пешбинӣ шудааст; ба иллати мавҷуд набудани усулҳои боэътимоди 

ошкоркунии қурбониён, мақомот эҳтимолан баъзе аз қурбониёни 

ошкорнашударо барои амалҳои ғайриқонунии аз ҷониби қочоқчиён 

маҷбуршуда ҷазо додаанд. Баъзан мақомот қурбониёни истисмори шаҳвониро 

ҳамроҳ бо савдогаронашон муваққатан боздошт мекарданд, аммо баъдтар 

онҳоро озод карда, ба муассисаҳои ҳифзи иҷтимоӣ равон мекарданд. Солҳои 

қабл, кормандони мақомоти ҳифзи ҳуқуқ муҳоҷирони меҳнатии хориҷиро 

мунтазам бидуни таҳқиқи аломатҳои эҳтимолии савдои одамон ихроҷ 

мекарданд; бо баста шудани марзҳои байналмилалӣ ҳамчун чораи коҳиш 

додани оқибатҳои пандемия дар соли 2020, хабарҳо дар бораи чунин ҳолатҳои 

депортатсия нарасидаанд. Кормандони мақомоти ҳифзи ҳуқуқ барои ошкор 

кардани қурбониёни истисмори шаҳвонӣ ҳангоми гузаронидани рейдҳо ба 

корхонаҳое, ки ба машғул будан ба тиҷорати шаҳвонӣ ва ё дар бахшҳое, ки бо 



 

меҳнати маҷбурӣ маълуманд, гумонбар дониста мешуданд, иқдомҳои фаъол 

анҷом надодаанд. 

ПЕШГИРӢ 

Ҳукумат татбиқи чораҳоро оид ба пешгирии савдои одамон идома дод. Қонуни 

дар соли 2014 қабулшуда ба муборизаи ҳукумат зидди савдои одамон заминаи 

ҳуқуқӣ гузошт ва дар натиҷа комиссияи миллии байниидоравии муқовимат ба 

савдои одамон таъсис ёфт. Ин ниҳод вазифадор аст, ки ҳамоҳангсозии 

талошҳои ҳукумат дар мубориза бо савдои одамонро ба роҳ монад. Комиссия 

иҷрои Нақшаи миллии чорабиниҳо (НМЧ) оид ба мубориза бо савдои одамонро 

барои солҳои 2019-2021 таъмин менамояд ва, чуноне ки хабар дода мешавад, 

дар охири сол ба таҳияи нақша барои солҳои 2022–2025 дар якҷоягӣ бо созмони 

байналмилалӣ шурӯъ кардааст. Созмонҳои ҷомеаи шаҳрвандӣ бо қурбониёни 

савдои одамон кор карда, ба амалисозии НМЧ барои солҳои 2019-2021 саҳми 

худро гузоштанд. Ҳукумат ба вазоратҳо дастур дод, ки дар бораи рафти иҷрои 

нақшаи миллӣ маълумоти таҷдидгардида дар ҳар шаш моҳ пешниҳод кунанд; 

аммо мақомот хабар надоданд, ки оё ҷаласаҳо дар шароити татбиқи чораҳои 

коҳишдиҳии таъсири пандемия баргузор шудаанд ё не. Мақомот барои 

қурбониёни эҳтимолӣ хатти боварӣ ташкил карданд, вале дар бораи он, ки чӣ 

қадар зангҳо ба ошкор шудани ҳолатҳои савдои одамон дар соли 2020 оварда 

расонданд (дар муқоиса бо 19 ҳолат дар соли 2019), маълумот надоданд. 

Мақомот ҳамаи ҳолатҳои тавассути хати боварӣ муайяншударо ба созмони 

байналмилалӣ пешниҳод карданд. Дар натиҷаи чорабиниҳои коҳишдиҳии 

таъсири пандемия, ҳукумат ягон маъракаи баланд бардоштани сатҳи огоҳӣ 

анҷом надодааст, аммо баъзе ниҳодҳои маҳаллии ҳокимияти давлатӣ дар 

чорабиниҳои баланд бардоштани сатҳи огоҳӣ, ки аз сўи созмонҳои 

ғайридавлатӣ дар якчанд минтақаҳои кишвар гузаронида шуданд, иштирок 

карданд. Ҳукумат ба гузаронидани бахшҳои омўзишӣ оиди мубориза бо савдои 

одамон барои кормандони давлатӣ, мудирони мактабҳо ва донишҷӯёни 

факултети ҳуқуқшиносӣ идома медиҳад. 



 

Дар хабарҳои маҳдуди расонаҳо ишора ба он шудааст, ки мақомоти ниҳодҳои 

маҳаллии ҳокимияти давлатӣ ҳадди ақал дар як маҳал эҳтимолан талаб карданд, 

то баъзе кормандони давлатӣ дар ҷамъоварии солонаи пахта дар давраи 

ҳисоботӣ иштирок кунанд, аммо дар бораи вуҷуди нишонаҳои меҳнати маҷбурӣ 

маълумоти бештаре оварда нашудааст. Бо фарқ аз солҳои қаблӣ, мақомот хабар 

надоданд, ки оё Вазорати маориф ба ҳукуматҳои маҳаллӣ мактуб бо таъкид ба 

манъи истифодаи меҳнати кӯдакон дар ҷамъоварии солонаи пахта фиристодааст 

ё не. Маъракаҳои қаблии аз ҷониби ҳукумат маблағгузоришуда ба қурбониёни 

эҳтимолӣ, мансабдорони маҳаллии масъул ба пешгирии қочоқи одамон ва 

роҳбарони мактабҳое, ки кӯдаконро дар солҳои аввали пахтачинӣ сафарбар 

мекарданд, нигаронида шуда буданд. Масъулони Вазорати корҳои дохилӣ ба 

мақомоти маҳаллӣ дастур доданд, ки дар бораи ҳолатҳои меҳнати маҷбурӣ ва ё 

меҳнати кӯдакон хабар диҳанд, аммо дар соли 2020 чунин хабарҳо нарасидаанд. 

Рўшан набуд, ки оё ҳукумат нозиронро барои гузаронидани мониторинги 

меҳнати кӯдакон дар ҷамъоварии пахта таъин кардааст ё не. Чунин ибтикори 

ҳукумат дар соли 2010 оғоз шуда буд. Дар солҳои қаблӣ, дар рафти ҷамъоварии 

ҳосил, созмонҳои ғайридавлатӣ ба таври ғайрирасмӣ мониторинги мустақили 

майдонҳои кишт бо мақсади ошкор кардани проблемаҳои марбут ба меҳнати 

маҷбурӣ мегузарониданд; дар бораи он, ки то кадом дараҷа чунин мониторинг 

дар шароити татбиқи чораҳои коҳишдиҳии паёмадҳои пандемия гузаронида 

шуд, маълумоте дастраст нест. Вазорати меҳнат созмони байналмилалиро барои 

гузаронидани санҷишҳои мустақил дар тўли мавсими ҷамъоварии пахта дар 

соли 2020 даъват кард, аммо чунин санҷишҳо аз сабаби маблағгузории нокофӣ 

гузаронида нашуданд. 

Баста шудани марзҳои байналмилалӣ ҳамчун чораи коҳиш додани оқибатҳои 

пандемия боиси 76 дарсад коҳиш ёфтани сафари шаҳрвандони Тоҷикистон 

барои ҷустуҷӯи кор ба хориҷа шудааст. Аммо, фасоди густарда ба ғайриқонунӣ 

убур кардани одамон аз марзҳои байналмилалӣ мусоидат мекунад; маълумоти 

маҳдуде, ки дастрас аст, аз он гувоҳӣ медиҳад, ки баъзе мансабдорон, бо вуҷуди 

маҳдудиятҳои муқарраршуда, барои ворид шудани шаҳрвандони хориҷӣ ба 



 

мамлакат ва хориҷ шудан аз он ришва мегирифтанд. Ташкилотҳое, ки бо кор 

таъмин кардани шаҳрвандон дар хориҷа машғул ҳастанд, тибқи қонун бояд аз 

ниҳодҳои муҳоҷиратӣ иҷозатнома гиранд. Қонун барои қонуншиканиҳо дар ин 

замина ҷаримаҳо муқаррар кардааст. Бо вуҷуди ин, Тоҷикистон барои бекор 

кардани пардохти боҷ барои кортаъминкунӣ, ки корҷӯён пардохт мекунанд, ҳеҷ 

чорае наандешидааст. Ҳукумат дар бораи оғози тафтишот нисбати ширкатҳои 

кортаъминкунанда, ки дар савдои одамон гумонбар дониста мешаванд, хабар 

надодааст. Ҳамчунин, перомуни ҳолат ё натиҷаи тафтишоти чор парвандаи 

мушобеҳ, ки соли 2019 оғоз гардид, маълумот пешкаш нашуд. Дар минтақаҳои 

гуногуни кишвар чор марказ оид ба пеш аз сафар маслиҳат додан ба муҳоҷирон 

фаъолият мекунанд. Марказҳои мазкур тобеи вазорати меҳнат мебошанд. Онҳо 

ба муҳоҷирон пеш аз сафар ба хориҷа дар бораи хатари қочоқи одамон 

маълумот медиҳанд. Бо вуҷуди ин, нозирон қайд карданд, ки ҷамъоварии 

нопурра ва парокандаи маълумот дар бораи муҳоҷират дар байни ниҳодҳои 

дахлдор, ҳамоҳангии сусти байниидоравӣ ва ҳамкории нокофӣ бо ташкилотҳои 

шарик дар кишварҳое, ки муҳоҷирон ба онҷо мераванд, то ҳанўз омили 

боздоранда барои татбиқи чораҳои самараноки пешгирикунанда дар байни 

гуруҳҳои осебпазири муҳоҷирони меҳнатӣ маҳсуб меёбад. Назарсанҷие, ки аз 

сўи созмони ҷомеаи шаҳрвандӣ гузаронида шуд, нишон дод, ки танҳо 10 фоизи 

муҳоҷирони меҳнатии тоҷик аз хизматрасонӣ оиди дастгирии онҳо огоҳӣ 

доштанд. Дар солҳои қаблӣ, марказҳо оид ба маслиҳати пеш аз сафарӣ кӯшиш 

мекарданд, ки ба муҳоҷирони меҳнатӣ дар васеъгардонии доираи ҷуғрофиёии 

ҷустуҷўи кор (яъне кор пайдо кардан дар як қатор кишварҳои дигар) мусоидат 

кунанд; аз эҳтимол дур нест, ки ин ташаббус дар соли 2020 бо сабаби маҳдуд 

шудани сафари байналмилалӣ барои пешгирии паҳншавии пандемия қатъ 

гардидааст. Ҳукумат амалисозии «харитаи роҳ»-ро барои ҳамгироӣ кардани 

муҳоҷирони баргашта, ки вуруди дубора ба онҳо манъ карда шудааст, идома 

дод, аммо дар бораи он, ки чанд нафар шаҳрвандон ҳақи иштирок дар ин 

барномаро доранд, маълумоти таҷдидшуда пешниҳод накард ва ҳамчунин 

омори навро дар бораи шумораи умумии шаҳрвандони Тоҷикистон, ки дар 



 

хориҷа кор ва зиндагӣ мекунанд, нигоҳдорӣ накардааст. Бино ба гузоришҳо, 

мақомот баъзан аз ҳамкорӣ бо ташкилотҳои донории хориҷӣ, ки барномаҳои 

пешгирии савдои одамон дар байни гурӯҳҳои осебпазири муҳоҷиронро татбиқ 

мекунанд, даст кашиданд. Тоҷикистон бо Қатар ва Аморати Муттаҳидаи Араб 

(АМА) шартномаҳои байналмилалӣ оид ба кортаъминкунӣ имзо кардааст.  

Ҳукумат ба муайян кардан ва додани иҷозати истиқомат барои қишри 

осебпазири аҳолии Тоҷикистон, ки вазъи бешаҳрвандӣ доранд (ин идда одамон 

асосан аз шаҳрвандони собиқ шӯравӣ боқӣ мондаанд) идома дод. Қобили зикр 

аст, ки ин раванд мутобиқи қонуни авф, ки 20 ҳазор нафар дар соли 2019 аз он 

истифода бурданд, сурат мегирад. Дар соли 2020, мақомот дар доираи ин 

барнома 693 нафарро муайян ва сабти ном карданд; 44 нафари онҳо иҷозат 

барои истиқомат гирифтанд (барои соли 2019 маълумот нест). Инчунин, 

ҳукумат дар якҷоягӣ бо созмони байналмилалӣ барои ба қайд гирифтани 

тақрибан 3500 нафар шахсоне, ки маншаъи миллияташон номаълум аст, кор 

бурдааст. Ҳукумат тасдиқ намуд, ки беш аз 4000 нафар шаҳрвандони 

Тоҷикистон зери хатари бешаҳрвандӣ мондан қарор доранд. Ҳукумат дар бораи 

гузаронидани бахши омӯзишӣ дар мавзўъи «Мубориза бар зидди савдои 

одамон» барои кормандони дипломатӣ хабар надодааст. Ҳукумат барои коҳиш 

додани талабот ба тиҷорати шаҳвонӣ ҳеч гуна саъйю талош зоҳир накард. 

ВАЗЪИЯТИ САВДОИ ОДАМОНДАР КИШВАР 

Тибқи гузоришҳо, дар тӯли панҷ соли охир қурбониён аз шумули шаҳрвандони 

Тоҷикистон дар хориҷа ва то ҳадде камтар қурбониён аз шумули шаҳрвандони 

хориҷӣ дар Тоҷикистон аз суи қочоқбарони одамон мавриди истисмор қарор 

гирифтанд. Дар натиҷаи муҳоҷирати оммавӣ, ки хусусияти иқтисодӣ дорад, 

мардон, занон ва кӯдакони тоҷик зери хатари қурбонии савдои одамон шудан 

қарор доранд. Занон ва мардони тоҷик ба меҳнати маҷбурӣ дар соҳаҳои 

кишоварзӣ ва сохтмон дар Русия, АМА, Қазоқистон, Арабистони Саудӣ ва то 

ҳадде камтар дар кишварҳои ҳамсояи Осиёи Марказӣ, Туркия ва Афғонистон 



 

мувоҷеҳ мешаванд. Қочоқбарон бо мақсади ба меҳнат маҷбур кардан мардонро 

дар соҳаҳои кишоварзӣ, сохтмон ва дар бозорҳои Тоҷикистон истисмор 

мекунанд; баъзан хабарҳо дар бораи савдои мардон бо мақсади истисмори 

шаҳвонӣ дар дохили кишвар ба қайд гирифта мешаванд. Қочоқбарон занон ва 

кӯдакони Тоҷикистониро асосан дар Туркия, АМА ва Русия, инчунин дар 

Арабистони Саудӣ, Қазоқистон, Гурҷистон, Ҳиндустон, Афғонистон ва ҳатто 

дар худи Тоҷикистон мавриди истисмори шаҳвонӣ қарор медиҳанд. 

Тибқи арзёбиҳои созмонҳои байналмилалӣ, тақрибан як миллион шаҳрванди 

Тоҷикистон дар Русия кор ва зиндагӣ мекунанд. Онҳо асосан дар сохтмон, 

кишоварзӣ, саноат, корҳои хонагӣ ва нақлиёт кор мекунанд. Дар байни онҳо 

ҳазорҳо мард, зан ва кӯдак ба кори маҷбурӣ осебпазир мебошанд. Занҳое, ки 

ҳамроҳ бо шавҳари худ барои иҷрои чунин корҳо ба хориҷа сафар мекунанд, 

ҳамчунин зери хатари калони мувоҷеҳ шудан ба тиҷорати шаҳвонӣ ва дигар 

шаклҳои истисмор қарор доранд. Бекории густарда ва мушкилоти иқтисодӣ дар 

байни муҳоҷирони меҳнатӣ дар Русия ва Қазоқистон пас аз баста шудани 

корхонаҳо ва ҷойҳои корӣ дар давраи пандемия ба коҳиши назарраси даромади 

меҳнатӣ ва интиқоли пул оварда расонданд, ки дар натиҷа муҳоҷирони меҳнатӣ 

ва оилаҳои онҳо дар Тоҷикистон дар муқобил ба савдои одамон осебпазиртар 

гардиданд. Аз тарси манъи вуруди дубора ба Русия дар сурати ошкор шудан, 

баъзе муҳоҷирони меҳнатии бекормонда дар Русия ба ҷои бозгашт ба ватан бо 

мақоми муҳоҷирати ғайриқонунӣ боқӣ монданд. Дар чунин ҳолатҳо, 

қочоқбарон метавонанд таҳдиди депортатсияро ҳамчун василаи маҷбуркунӣ 

барои таъмин ва нигоҳ доштани меҳнати маҷбурӣ ва ё маҷбур кардани 

муҳоҷирони меҳнатӣ ба тиҷорати шаҳвонӣ истифода баранд. Баъзе аз тақрибан 

2000 марди Тоҷикистонӣ, ки ба Сурия, Ироқ ва Афғонистон бо мақсади 

пайвастан ба ҷангҷўён ва ё ҷустуҷўи кор дар гурӯҳҳои мусаллаҳ сафар карданд, 

билохира ба меҳнати маҷбурӣ мувоҷеҳ шуданд, яъне асосан бо пухтани ғизо, 

рўбучин ва боркашонӣ масруфи кор буданд. Занон ва кӯдакони тоҷик, ки ин 

гуна мардонро ҳамроҳӣ мекарданд (баъзан бо роҳи фиреб) ҳамчунин ба хатари 

қурбонӣ шудан дар тиҷорати шаҳвонӣ ва меҳнати маҷбурӣ осебпазир гаштанд; 



 

Бино ба гузоришҳо, баъзеи онҳо ҳамроҳ бо оилаҳои дигар, ки аз кишварҳои 

Осиёи Марказӣ ба ин мамлакатҳои ҷангзада омадаанд, дар қароргоҳҳои 

муваққатӣ ҷойгир карда мешаванд. Дар онҷо шиносномаи онҳоро мусодира 

карда ва озодии ҳаракаташонро маҳдуд месозанд. Бисёре аз ин занон хабар 

доданд, ки шавҳари худро ҳангоми даргириҳои мусаллаҳона аз даст доданд ва 

баъдан мушкилиҳои иқтисодӣ ва дар қароргоҳ маҳдуд будан онҳоро осебпазир 

ба никоҳи маҷбурӣ бо марди дигар кардааст, ки ин ҳам як навъ савдои одамон 

барои истисмори шаҳвонӣ ё кори маҷбурӣ ба ҳисоб меравад. Баъзе заноне, ки ба 

Сурия ва ё Ироқ рафта буданд ва ба онҳо ваъда дода буданд, ки издивоҷ 

мекунанд, ба ҷои ин ба ғуломии шаҳвонӣ фурӯхта шуданд. Хабар дода 

мешавад, ки баъзе аз фарзандони ҷангҷўёни ДИИШ дар Ироқ ва Сурия барои 

иҷрои вазифаҳои ҷангӣ омӯзиш мегиранд. Қочоқбарон занону духтарони 

тоҷикро ба Афғонистон бурда, онҳоро бо мақсади истисмори шаҳвонӣ ва ё 

хизмати хонагӣ ба издивоҷ маҷбур мекунанд, ки дар ин падида низ унсурҳои 

савдои одамон мушоҳида мешавад (ба хусус, савдои одамон бино ба қарздор 

шудани қурбонӣ). Қочоқбарон кӯдакони Тоҷикистонро дар Тоҷикистон ва 

Афғонистон бо мақсади истисмори шаҳвонӣ ва меҳнати маҷбурӣ истифода 

мебаранд, аз ҷумла бо мақсади маҷбур кардан ба гадоӣ. 

Баъзе муҳоҷирони меҳнатии тоҷик дар Русия ва Қазоқистон оилаҳои худро 

партофта, мушкилоти молиявии занон ва фарзандонашонро шадидтар месозанд 

ва ба ин васила осебпазирии онҳоро дар баробари қочоқчиёни одамон дар 

Тоҷикистон зиёд мекунанд. Бинобар ин, кӯдаконе, ки муддати дароз беназорат 

дар хона монда, дар ҳоле ки модаронашон дар ҷустуҷўи кори иловагӣ аст, ба 

хатари зиёди қурбонии истисмори шаҳвонӣ шудан мувоҷеҳ мегарданд. Тибқи 

маълумоти дар соли 2020 ба дастомада, ба далели нақзи қонунҳои муҳоҷиратӣ, 

ба 257 000 муҳоҷири тоҷик дубора вуруд ба Русия манъ карда шуд; ин одамон 

аз сабаби бекорӣ ва мушкилоти иқтисодӣ дар муқобили савдои одамон 

осебпазир мебошанд. Иддае аз занони тоҷик, ки пас аз мавриди хушунат қарор 

гирифтан аз сўи шарики маҳрамиашон аз хона ронда мешаванд (гузориш дода 

мешавад, ки чунин ҳолатҳо дар шароити режими карантини хонагӣ зиёд 



 

шудааст бо дарназардошти ин, ки шумораи зиёди мардон дар давраи пандемия 

наметавонанд дар ҷустуҷӯи кор ба хориҷа раванд ва дар хона боқӣ мемонанд), 

ҳамчунон ба хатари қурбонӣ шудан дар савдои одамон бо мақсади истисмори 

шаҳвонӣ мувоҷеҳ мегарданд. 

Кӯдакон ва калонсолон дар Тоҷикистон эҳтимолан мавриди меҳнати маҷбурӣ 

дар соҳаи кишоварзӣ қарор гирифтанд (асосан дар мавсими пахтачинии 

тирамоҳӣ дар Тоҷикистон ва истеҳсоли меваҳои хушк). Баъзе ҷавонон, ба хусус 

аз ҷамоатҳои аз лиҳози иқтисодӣ осебпазир, ба рабудан аз ҷониби кормандони 

идораҳои марбутаи ҳукумат бо мақсади адои хизмат дар сафи артиш дар доираи 

даъвати ҳарсолаи ҳарбӣ (чунин амалкард дар байни мардум бо калимаи 

«облава» маъруф аст) мувоҷеҳ мегарданд. Бино ба гузоришҳо, мақомот баъзе аз 

шаҳрвандонро маҷбур мекунанд, ки дар чорабиниҳои ҷамъиятӣ, ки бо меҳнати 

дастӣ иртибот дорад, иштирок кунанд (аз қабили тоза кардани роҳҳо ва ба 

тартиб даровардани боғу гулгаштҳо). Иддае аз шаҳрвандони Тоҷикистон, ки дар 

ширкатҳои чинӣ кор мекунанд (он ширкатҳое, ки дар соҳаи сохтмон фаъолият 

мекунанд), ба як қатор мушкилиҳо дучор мешаванд, ба шумули саривақт 

напардохтани музди меҳнаташон, таҳдиди аз кор ронда шудан ва дигар нақзи 

ҳуқуқи меҳнат, ки чунин падида низ аз меҳнати маҷбурӣ дарак медиҳад. Баъзе 

шаҳрвандони Афғонистон ва Бангладеш дар Тоҷикистон қурбонии меҳнати 

маҷбурӣ шуданд (алалхусус дар соҳаи сохтмон). Шаҳрвандони Тоҷикистон дар 

конҳои ғайриқонунии истихроҷи ангишт, ки дар наздикии корхонаҳои 

тиҷоратии расман эътирофшудаи истихроҷи маъдан ҷойгиранд, эҳтимолан ба 

кори маҷбурӣ ҷалб карда мешаванд. Дар солҳои гузашта, мақомоти милитсия 

гоҳ-гоҳ аз «феҳристи сиёҳ», ки дар он номи шахсони мутааллиқ ба «ЛГБТКИ+» 

сабт шудааст, истифода бурда, баъзе аъзоёни ин ҷамоатро бо роҳи таҳдид ба 

истисмори шаҳвонӣ ҷалб мекарданд ва ҳамчунин онҳоро ба ҳайси хабаркаш 

истифода мебурданд. Аъзоёни «ЛГБТКИ+» дар муқобили савдои одамон дар 

шароити табъизи густарда алайҳи онҳо осебпазиранд, ки аксар вақт шароити 

шуғл ва дурнамои онҳоро дар бахши расмӣ зери хатар гузошта, дастрасии 

онҳоро ба адолат душвор месозад. Доғи густардаи иҷтимоӣ ва табъиз алайҳи 



 

намояндагони «ЛГБТКИ+» осебпазирии онҳоро дар муқобили издивоҷи иҷборӣ 

бо миёнаравии оилаашон шадидтар месозад, ки ин падида низ аз вуҷуди 

нишонаҳои истисмори шаҳвонӣ ва ё меҳнати маҷбурӣ дарак медиҳад. 


